
Siumup Inatsisartuni  ilaasortaatitai

Kangerlussuarmi  Tatsip  Ataata  eqqaani  qamutinik  sisamanik  assakaasulinnik 
atuinermut tunngatillugu § 37 naapertorlugu apeqqummut akissut

Inatsisartut suleriaasianni § 37, imm. 1 naapertorlugu Kangerlussuup nunataata ilaani, 
soorlu Tatsip Ataani, qamutit motoorillit sisamanik assakaasullit atorneqarsinnaanerinut 
kina akuersisimaneranik akissuteqartoqarnissaa Siumumiit kissaatigineqarpoq.

Aallarniutigalugu oqaatigineqassaaq Kangerlussuup nunataani assartuutinik motoorinik 
ingerlatinneqartunik angallanneq Sisimiut, Kangerlussuup Maniitsullu eqqaanni 
assartuutit motorinik ingerlatillit atorneqarneri pillugit Namminersornerullutik Oqartussat 
nalunaarutaat nr. 5, 25. maj 1999-imeersukkut malittarisassaqartinneqarmat. Tamatuma 
saniatigut Kangerlussuup eqqaani nuna pillugu aqutsinermut 2010-mi 
pilersaarusiortoqarnikuuvoq taannalu ilaatigut malittarisassatut aamma tunngaviuvoq 
nunami tamaani angallannerup qanoq ingerlannissaanut.

Aqutsinermut pilersaarut Qeqqata Kommunia, Kangerlussuarmi Nunaqarfinni Aqutsisut, 
KNAPK, Nunatsinni Takornariaqarnermut Inuussutissarsiornermullu Siunnersuisoqatigiit 
kiisalu  Namminersorlutik  Oqartussani  immikkoortut  attuumassuteqartut 
suleqatigeqqissaarlugit  piareersarneqarnikuuvoq.  Tamatuma  saniatigut  aqutsinermut 
pilersaarusiornermut  atatillugu  illoqarfinni  nunaqarfinnilu  arlalinni  innuttaasunik 
ataatsimiisitsisoqartarnikuuvoq  –  tassunga  ilanngullugit  Kangaamiuni  ulloq  10.  juni 
2009.

Nunap  siunissami  qanoq  atorneqarnissaa  pillugu  aqutsinermut  pilersaarummi 
najoqqutassaliortoqarpoq,  malittarisassanilli  nutaanik  inatsisitigut 
atulersinneqareersimasut saniatigut iluarsiissutinik atortuulersitsisoqarsinnaanani.

Aqutsinissamut  pilersaarummit  takuneqarsinnaavoq  Tatsip  Ataaniit  Tasersuarmut 
assartuinermut  atorneqartussamik  ingerlaarfissaliortoqassasoq.  Assartuinermut 
atorneqartussamik  ingerlaarfiusinnaasoq  nalinginnaasumik  atuuttussanngorlugu 
assartuutit  motoorinik  ingerlatinneqartut  atorneqarneri  pillugit  nalunaarutissakkut, 
maannakkut  suliarineqartumi  2012-milu  atortuulersinneqartussami  maleruagassanut 
naappertuuttunngorlugu  aaqqissuunneqassaaq.  Assartuinermi  ingerlaarfissiaq  pillugu 
pilersaarummi tunngavissap piviusunngortinnissaata tungaanut Sisimiut, Kangerlussuup 
Maniitsullu  eqqaanni  assartuutit  motoorinik  ingerlatillit  atorneqarneri  pillugit 
nalunaarummi  atuuttumi  nunami  ingerlanissaq  pillugu  immikkut  akuersissummik 
qinnuteqartoqartassaaq.

Tatsip Ataata eqqaani nunami  assartuutit  motorinik ingerlatillit  atorneqarnissai  pillugit 
immikkut akuerineqarnissamut qinnuteqaatinik Nunamut Namminermut, Pinngortitamut 
Avatangiisinullu  Naalakkersuisoqarfik  2011-mi  aasaanerani  tigusaqarnikuunngilaq, 
taamaattumik  angallanneq  massakkut  pineqartoq  inatsisinik  unioqqutitsinertut 
naatsorsuutigisariaqarpoq.

